
ABSTRAK

Murid yang terpilih mengikuti tahfiz aliran perdana di sekolah-sekolah Kementerian
Pendidikan Malaysia (KPM) merupakan murid-murid yang dianggap mampu dan
layak untuk mengikuti kedua-dua aliran iaitu akademik dan hafazan dengan baik dan
seimbang. Justeru, pelbagai gaya dan strategi yang digunakan oleh murid-murid ini
bagi menguasai pembelajaran. Kajian ini bertujuan untuk mengenalpasti gaya
pembelajaran murid-murid sekolah tahfiz aliran perdana di bawah Kementerian
Pendidikan Malaysia, dan menganalisis hubungan gaya pembelajaran murid tersebut
dengan penguasaan akademik dan hafazan murid berdasarkan model visual, aditori,
reading & writing dan kinestetik (VARK) dan Ibn Khaldun. Reka bentuk kajian ini
menggunakan kaedah kuantitatif dengan soal selidik sebagai alat pengumpulan data.
Seramai 495 responden dipilih dengan kaedah persampelan rawak mudah. Data kajian
dianalisis dengan menggunakan perisian Statistical Package for Social Sciences
(SPSS) untuk mendapatkan kekerapan, peratus, min dan sisithan piawai. Dapatan
kajian menunjukkan gaya pembelajaran responden berada pada tahap sederhana tinggi
iaitu min 3.70. Penguasaan murid dalam akademik dan hafazan juga berada pada
tahap sederhana tinggi dengan min 3.48. Gaya pembelajaran mempunyai hubungan
yang signifikan dengan penguasaan akademik dan hafazan murid dengan nilai
kolerasi Pearson ((r=0.433, p=0.000, p<0.01). Implikasi kajian menunjukkan
keperluan peluang kepada guru-guru untuk mengubah strategi pengajaran agar
memenuhi keperluan murid dalam pendidikan tahfiz arus perdana.

STUDENT LEARNING STYLE AND ITS RELATIONSHIP WITH TAHFIZ
AND ACADEMIC MASTERY IN TAHFIZ SCHOOLS

ABSTRACT

Students who are selected to follow the mainstream tahfiz in schools of the Ministry
of Education Malaysia (KPM) are students who are considered capable and qualified
to follow both streams, i.e. academics and memorization, in a good and balanced way.
Therefore, various styles and strategies are used by these students to master learning.
This study aims to identify the learning style of the students of mainstream tahfiz
schools under the Malaysian Ministry of Education, and analyze the relationship
between the student's learning style and the student's academic mastery and
memorization based on the visual, auditory, reading & writing and kinesthetic model
(VARK) and Ibn Khaldun. The design of this study uses a quantitative method with a
questionnaire as a data collection tool. A total of 495 respondents were selected using
a simple random sampling method. The study data was analyzed using the Statistical
Package for Social Sciences (SPSS) software to obtain frequency, percentage, mean
and standard deviation. The findings of the study show that the respondents' learning
style is at a moderately high level, which is a mean of 3.70. The student's mastery in
academics and memorization is also at a moderately high level with a mean of 3.48.
Learning style has a significant relationship with academic mastery and student
memorization with a Pearson correlation value ((r=0.433, p=0.000, p<0.01). The
implications of the study show the need for opportunities for teachers to change
teaching strategies to meet the needs of students in education mainstream tahfiz.

BAB 1

PENDAHULUAN

1.1  Pengenalan

Gaya pembelajaran murid merupakan suatu perkara yang sangat penting diketahui
oleh pendidik dan guru-guru di sekolah, kerana perkara ini boleh membantu guru
menyesuaikan strategi yang akan diaplikasikan dalam pembelajaran untuk mengasah
potensi dan kecemerlangan murid di sekolah. Dewasa ini, sekolah tahfiz telah menjadi
salah satu kurikulum perdana di sesetengah sekolah yang terpilih. Terdapat banyak
permintaan dari ibu bapa yang berhasrat untuk menempatkan anak mereka ke sekolah
kerajaan yang menggunakan kurikulum tahfiz. Murid-murid yang memasuki sekolah-
sekolah tersebut adalah murid-murid yang terpilih dan telah ditemuduga. Proses
temuduga dilaksanakan bagi mendapatkan murid-murid yang mempunyai potensi dan
kebolehan dalam akademik dan hafazan sahaja ditawarkan ke sekolah-sekolah

tersebut. Pencapaian murid di sekolah akan dilihat dalam kedua-dua aspek iaitu



akademik dan hafazan. Justeru itu, gaya pembelajaran murid di sekolah tahfiz perlu

dikaji untuk mendapatkan hubungannya dengan pencapaian di sekolah.

Bab ini akan membincangkan latar belakang kajian, objektif kajian, penyataan
masalah kajian, objektif kajian, persoalan kajian, hipotesis kajian, kerangka teoritikal
dan konseptual kajian, kepentingan kajian, definisi konsep dan operasi kajian, batasan

kajian dan kesimpulan.

1.2 Latar Belakang Kajian

Rasulullah S.A.W telah menerima wahyu dari Allah S.W.T melalui perantaraan Jibril
dalam tempoh 23 tahun selepas wahyu pertama yang diturunkan di Gua Hira’ iaitu
surah al- ‘Alag ayat 1-5. Dalam tempoh tersebut Rasulullah menyampaikan ayat-ayat
al-Quran yang diturunkan kepada para sahabat lalu para sahabat terus menghafaz
ayat-ayat tersebut sebagai satu cara memeliharanya. Allah s.w.t telah menegaskan
bahawa Dia akan menjaga ayat-ayat yang telah diturunkan (a/-Hijr : 9) lalu Allah
telah memudahkan manusia untuk menghafaznya (al-Qamar : 17) bagi mengelakkan
al-Quran dipalsukan oleh musuh-musuh Islam. Ini menunjukkan mukjizat al-Quran

dan kepentingan sekumpulan manusia yang menghafaz dan menjaga al-Quran.

o 2 12,21 ST \E- A& T 4187 570 8
@ Sehasd AL SN 42 ()
“Sesungguhnya Kamilah yang menurunkan Al-Quran, dan Kamilah yang memelihara
dan menjaganya.
(al-Hijr : 9)

“Dan demi sesungguhnya! Kami telah mudahkan Al-Quran untuk menjadi peringatan
dan pengajaran, maka adakah sesiapa yang mahu mengambil peringatan dan
pelajaran (daripadanya)?”
(al-Qamar : 17)

Allah telah mengangkat darjat orang yang menghafaz al-Quran dengan memberi
penghormatan yang tinggi (al-Fathir : 29-30). Justeru orang yang menghafaz al-
Quran perlu menjaga dan memelihara al-Quran yang telah dihafaz dengan
bersungguh-sungguh dan menunjukkan ketinggian ilmu sebagai seorang Ulul Albab

yang mempunyai nilai yang tinggi dan dapat memberi manfaat kepada masyarakat.

)]

“Sesungguhnya orang-orang yang selalu membaca Kitab Allah dan tetap mendirikan
sembahyang serta mendermakan dari apa yang Kami kurniakan kepada mereka,
secara bersembunyi atau secara terbuka, mereka (dengan amalan yang demikian)
mengharapkan sejenis perniagaan yang tidak akan mengalami kerugian, Supaya
Allah menyempurnakan pahala mereka dan menambahi mereka dari limpah
kurniaNya. Sesungguhnya Allah Maha Pengampun, lagi sentiasa membalas dengan
sebaik-baiknya (akan orang-orang yang bersyukur kepadaNya).”

(al-Fathir : 29-30)

Istilah Ulul Albab disebutkan di dalam Al-Quran sebanyak 16 kali bagi menunjukkan
kepentingan golongan Ulul Albab. Allah berfirman dalam surah al-Bagarah ayat 179
yang bermaksud “Dan di dalam hukuman Qisas itu ada jaminan hidup bagi kamu,
wahai orang-orang yang berakal fikiran, supaya kamu bertagwa”. Dalam ayat lain
Allah berfirman pada surah A/i ‘Imran ayat 7 yang bermaksud “ Dan tiadalah yang

mengambil pelajaran dan peringatan melainkan orang-orang yang berfikiran”.



Terdapat pujian Allah terhadap golongan Ulul Albab dirakamkan dalam surah Ali
Imran ayat 190-191 kerana mereka mempunyai dua ciri yang sangat disukai oleh
Allah iaitu zikir dan fikir (Danial, 2015). Firman Allah: “Sesungguhnya pada
kejadian langit dan bumi, dan pada pertukaran malam dan siang, adalah tanda-tanda
(kekuasaan, kebijaksanaan, dan keluasan rahmat Allah) bagi orang-orang yang

berakal”.

Allah telah menyatakan beberapa ciri bagi menentukan seseorang itu dianggap
sebagai golongan Ulul Albab seperti yang disebutkan di dalam al-Quran. Melihat
akan keistimewaan yang dijanjikan oleh Allah dan kelebihan golongan ini, maka
kurikulum TMUA telah dilaksanakan di Malaysia hasil cetusan idea Dato’ Seri Idris
Jusoh pada tahun 2012. Tahfiz Model Ulul Albab (TMUA) telah mula dilaksanakan
di tiga buah sekolah terpilih pada tahun 2014 menggunakan Kurikulum Berasaskan
Tahfiz (KBT). Sekolah-sekolah tersebut ialah Sekolah Menengah Agama Persekutuan
Bentong (SMAP Bentong), Sekolah Menengah Agama Kuala Lumpur (SMAKL) dan

Sekolah Menengah Agama Kedah (SMKAK).

Pelaksanaan Tahfiz Model Ulul Albab mempunyai matlamat dan fokus yang
tertentu. Matlamat utama TMUA ialah untuk melahirkan golongan profesional,
teknorat dan usahawan hafiz yang mengamalkan ajaran Islam (mutaddayyin) dan
memiliki pelbagai kemahiran ilmu selaras dengan Falsafah Pendidikan Kebangsaan
(FSK). Konsep Tahfiz Model Ulul Albab (TMUA) menekankan tiga pendekatan
utama yang perlu dipenuhi sepanjang tempoh pembelajaran murid iaitu elemen
Quranik yang mana murid perlu menghabiskan hafazan 30 juzuk al-Quran serta

memahami kandungannya berdasarkan konsep baca, ingat, faham, fikir, amal dan



sebar (BIFFAS), pendekatan ijtihadik pula adalah keupayaan murid dalam
menyumbang idea dalam menyelesaikan masalah, menginovasi dengan
memaksimumkan penggunaan akal secara kreatif dan inovatif, manakala pendekatan
ensiklopedik pula adalah satu pendekatan bagi menyediakan asas kepada murid untuk
menguasai pelbagai disiplin ilmu dan bahasa, berkemahiran tinggi serta mampu

menjadi pakar rujuk kepada rakan sebaya (Surat Pekeliling Ikhtisas Bil 10/2023).

Perkembangan sekolah-sekolah tahfiz di Malaysia secara formal bermula sejak
Y.T.M Tunku Abdul Rahman Putra al-Haj mengasaskan penubuhan kelas menghafaz
al-Quran dan Qiraat di Masjid Negara pada tahun 1966 (JAKIM, 2003). Setelah itu,
sekolah-sekolah tahfiz berkembang di Malaysia sehingga pada tahun 2014,
Kementerian Pendidikan Malaysia (KPM) telah memperkenalkan satu konsep baru
untuk sekolah-sekolah terpilih iaitu Tahfiz Model Ulul Albab (TMUA). Sehingga
kini, terdapat 15 buah sekolah yang melaksanakan Tahfiz Model Ulul Albab (TMUA)
di seluruh negara (KPM, 2022) yang mengguna pakai Kurikulum Bersepadu Tahfiz
(KBT) merangkumi empat buah Sekolah Berasrama Penuh (SBP) dan 11 buah
Sekolah Menengah Kebangsaan Agama (SMKA) . Selain itu, terdapat 20 buah
Sekolah Agama Bantuan Kerajaan (SABK) yang menggunakan kurikulum KBT
(Bahagian Pendidikan Islam, 2022). Bagi memperkasakan lagi bidang tahfiz di negara
ini, Dasar Pendidikan Tahfiz Negara (DPTN) telah dikeluarkan pada tahun 2021 juga
dilihat sebagai satu usaha yang proaktif dari pihak kerajaan bagi memastikan
pelaksanaan kurikulum tahfiz di negara ini sebagai kurikulum aliran perdana seiring
dengan kurikulum kebangsaan yang sedia ada. DPTN ini diharap akan menjadi satu
dokumen rujukan bagi semua institusi tahfiz di negara ini (JAKIM, 2021). Dokumen

ini mengandungi lima teras utama iaitu Memantapkan Undang-undang dan



Penguatkuasaan, Mewujudkan Model Institusi Tahfiz, Mewujudkan Kurikulum
Pendidikan Tahfiz yang Sesuai Dengan Pendidikan Arus Perdana, Memperkasakan
Tadbir Urus Institusi Tahfiz dan Mewujudkan Sistem Pengiktirafan dan Pensijilan

bagi Institusi Tahfiz.

Berdasarkan rekod, para murid yang mengikuti aliran tahfiz dan akademik ini
mencapai kejayaan yang lebih cemerlang apabila dibuktikan dalam keputusan
peperiksaan Sijil Pelajaran Malaysia (SPM) dan Pentaksiran Tingkatan Tiga (PT3)
(Arniyuzie, 2015) walaupun masa pembelajaran untuk setiap subjek terpaksa
dikurangkan bagi memenuhi pertambahan subjek Hifz al-Quran dan Maharat al-

Quran.

Kewujudan sekolah-sekolah yang melaksanakan KBT dan TMUA ini
menghasilkan generasi penghafaz al-Quran yang bertambah pada setiap tahun.
Keberhasilan para penghafaz al-Quran sedari usia muda iaitu seawal 13 tahun di
sekolah-sekolah aliran kebangsaan yang mana matlamat kurikulum ini ialah bagi
menghasilkan murid yang menghafaz 30 juzuk al-Quran dalam tempoh lima tahun
dan juga menguasai ilmu akademik yang lain serta aktif dalam kokurikulum
menunujukkan terdapat tiga golongan murid, iaitu sama ada murid yang berjaya di
kedua-dua bidang akademik dan hafazan, murid yang berjaya dalam bidang hafazan
sahaja dan sedikit lemah dalam akademik atau golongan ketiga iaitu murid yang
berjaya dalam bidang akademik sahaja, namun sedikit lemah dalam hafazan.
Perbezaan antara tiga golongan murid ini dapat dilihat dalam keputusan peperiksaan

akhir tahun dan peperiksaan awam seperti Pentaksiran Tingkatan 3 (PT3) pada tahun



2018 dan Peperiksaan Sijil Pelajaran Malaysia (SPM) pada tahun 2019-2022 yang

lalu (Lembaga Peperiksaan Malaysia, 2022).

Budaya dan gaya pembelajaran antara murid-murid di sekolah-sekolah tahfiz
berbeza dan menyebabkan perbezaan antara prestasi murid yang mengikuti aliran
tahfiz dan TMUA 1ini (BPI, 2022). Pakej-pakej subjek yang ditawarkan di sekolah-
sekolah yang berbeza juga tidak sama. Sebagai contoh, Sekolah Berasrama Penuh
Integrasi Rawang, hanya menyediakan satu pakej aliran sahaja kepada murid
tingkatan empat dan lima iaitu aliran Sains Tulen dan tahfiz, berbeza dengan Sekolah
Menengah Kebangsaan Agama Kuala Lumpur yang memberi pilihan kepada murid
dengan menawarkan tiga pakej aliran bagi murid tingkatan empat dan lima iaitu,

Sains Tulen dan Tahfiz, Sains Sosial dan Tahfiz serta Sains Agama dan Tahfiz.

Gaya pembelajaran dan kaedah hafazan al-Quran sering kali berbeza di antara
murid lantaran mendapat didikan hafazan dari guru yang berbeza (Azmil, Ab. Halim,
Misnan, Aderi, 2014). Peranan seorang ustaz atau ustazah tahfiz sangat penting dalam
menentukan gaya dan pencapaian murid kerana guru halagah mempunyai masa yang
panjang dengan murid masing-masing serta mempunyai hubungan emosi secara

langsung dan tidak langsung dengan para murid.

Kesimpulannya, pendidikan tahfiz di negara Malaysia semakin berkembang
pesat dan mendapat sambutan yang baik dari masyarakat. Ibu bapa, komuniti, para
pendidik dan pihak berkepentingan sentiasa mengharapkan murid-murid di bidang

tahfiz ini dapat menjadi pemimpin masa hadapan yang akan menyambung legasi



negara dengan lebih baik. Pelbagai usaha telah dan sedang dirangka bagi menjamin

kemenjadiaan murid-murid tahfiz di negara ini.

1.3  Permasalahan Kajian

Dewasa ini, sekolah-sekolah tahfiz mendapat tempat di hati ibu bapa dan masyarakat
Malaysia. Kebanyakan ibu bapa mengharapkan anak-anak mereka menghafaz al-
Quran atau sekurang-kurangnya seorang dari anak mereka menghafaz al-Quran
(Norlizah, Fathiyah, Fauzi, Lukman, Marzuki, 2017). Permintaan yang tinggi untuk
kemasukan ke sekolah berlatar belakang tahfiz dan melaksanakan kurikulum
kebangsaan secara serentak menyebabkan pemilihan murid untuk kemasukan ke
sekolah-sekolah yang melaksanakan TMUA dan KBT ini menjadi lebih ketat. Ini
dilakukan bagi memilih murid yang mampu membawa kedua-dua aliran iaitu hafazan

al-Quran dan akademik secara seimbang.

Terdapat murid yang mampu menyeimbangkan antara akademik dan hafazan
(Arniyuzie, 2015) dan terdapat murid yang tidak dapat menyeimbangkan antara
pencapaian akademik dan hafazan al-Quran. Ada sesetengah murid mampu
menghabiskan hafazan al-Quran dalam tempoh yang ditetapkan, namun kurang
menonjol di dalam akademik dan sebaliknya ada murid tidak mampu menghabiskan
sukatan hafazan mengikut tempoh yang ditetapkan (Misnan & Ahmad Sadadi, 2003,
Nor Musliza, Mokmin & Basri 2016) namun mencapai kejayaan yang baik dalam

akademik.



Perbezaan pencapaian murid di sekolah berkait dengan gaya pembelajaran
(Norlia, T.Subahan, Lilia & Kamisah, 2006). Sehubungan dengan itu, kajian yang
memfokuskan gaya pembelajaran murid perlu dikaji bagi mengenal pasti adakah gaya
pembelajaran murid mempengaruhi pencapaian murid dari segi akademik dan
hafazan. Selain itu, terdapat perbezaan pencapaian hafazan dan akademik antara
murid di sekolah menengah agama, sekolah berasrama penuh dan sekolah agama
bantuan kerajaan. Doris (1993) dalam Liau (2000) dalam Meor Ibrahim, Assaadah
(2011) menyatakan gaya pembelajaran setiap murid perlu diuji kerana gaya

pembelajaran mempunyai kesan terhadap pencapaian mereka.

1.4 Objektif Kajian

Secara umumnya, objektif bagi kajian ini adalah untuk mengenal pasti gaya
pembelajaran murid dan hubungannya dengan penguasaan murid, manakala objektif
khusus bagi kajian ini pula adalah seperti berikut:
1.4.1 Mengenal pasti gaya pembelajaran murid di antara sekolah-sekolah
KBT.
1.4.2 Mengenal pasti penguasaan akademik dan hafazan murid di sekolah-
sekolah tahfiz.
1.4.3 Menganalisis hubungan antara gaya pembelajaran dan penguasaan
akademik murid sekolah-sekolah tahfiz.
1.44 Menganalisis hubungan antara gaya pembelajaran dan penguasaan

hafazan murid sekolah-sekolah tahfiz

1.5  Persoalan Kajian

Antara persoalan-persoalan kajian yang akan dijawab dalam kajian ialah seperti
berikut:
1.5.1 Apakah gaya pembelajaran murid di antara sekolah-sekolah tahfiz .
1.5.2 Bagaimanakah penguasaan akademik dan hafazan murid-murid di
sekolah tahfiz.
1.5.3 Apakah hubungan antara gaya pembelajaran dan penguasaan akademik

dan hafazan murid.

1.6 Hipotesis Kajian

Kajian ini bertujuan menguji hipotesis seperti berikut:

Ho 1 : Tidak terdapat perbezaan yang signifikan bagi skor min antara gaya
pembelajaran dan penguasaan akademik

Ho 2 : Tidak terdapat perbezaan yang signifikan bagi skor min antara gaya

pembelajaran dan penguasaan hafazan

1.7  Kerangka Konseptual dan Teoritikal Kajian

1.7.1 Kerangka Konseptual

Secara umumnya penyelidikan ini mengkaji gaya pembelajaran seseorang murid,

proses pembelajaran murid dan hubungannya dengan penguasaan hafazan dan

akademik di sekolah-sekolah yang melaksanakan Kurikulum Bersepadu Tahtiz (KBT)
dan menggunakan Model Tahfiz Ulul Albab (TMUA). Gaya pembelajaran murid,
keadaan budaya dan gaya belajar yang ditentukan oleh sesebuah sekolah akan
mempengaruhi penguasaan hafazan dan akademik seseorang murid. Pengalaman
pembelajaran yang berbeza antara sebuah sekolah dan sekolah yang lain juga
membentuk karekter, reaksi serta respon murid terhadap pembelajaran dan ini
mempengaruhi pencapaian dan penguasaan murid (Azizi, Shareeza, UTM Skudai &

Noordin, 2003) dalam akademik dan hafazan al-Quran.

Rajah 1.1

Hubungan gaya pembelajaran dengan penguasaan akademik dan hafazan murid

1.7.2 Kerangka Teoritikal Kajian

Terdapat pelbagai teori gaya pembelajaran yang telah diperkenalkan oleh pakar-pakar
pembelajaran seperti Teori Pembelajaran Model Bawang Merah (the onion model),
Teori pembelajaran Dunn Dunn, Teori Pembelajaran Filder & Silverman, Teori
Pembelajaran VARK, Gaya Pembelajaran Teoris, Teori Pembelajaran Kolb dan

seumpamanya.

Dalam kajian ini, teori pembelajaran Visual, Auditori, Reading & Writing dan
Kinestetik (VARK) dan teori pembelajaran Ibn Khaldun digunakan sebagai teori yang
akan dikaji sebagai gaya pembelajaran murid di sekolah yang terlibat. Teori
pembelajaran VARK diperkenalkan oleh Neil Fleming pada tahun 2002, yang mana
model ini mempunyai empat aspek gaya pembelajaran yang berbeza iaitu visual,
audio, reading and writing (membaca dan menulis) dan kinestetik. Gaya-gaya
tersebut dapat dijelaskan seperti berikut; iaitu gaya pembelajaran murid visual yang
menggunakan penglihatan di mana murid lebih suka belajar menggunakan huruf,
perkataan, ilutrasi, teks dan sebagainya. Gaya pembelajaran murid auditori pula
belajar dengan pendengaran, yang mana kekuatan mereka dalam mengumpul
maklumat adalah dengan mendengar perkataan atau arahan, syarahan, mendengar
audio, berbual, bertanya soalan dan memberi pendapat. Gaya pembelajaran reading
and writing (membaca dan menulis) pula, adalah gaya pembelajaran murid yang aktif
menulis kembali nota yang telah disalin atau yang dibuat semasa sesi pengajaran dan
pembelajaran (PdP). Mereka bergantung kepada pembacaan dan penghafalan, serta
perlu untuk menerangkan semula apa yang dipelajari kepada orang lain. Gaya

pembelajaran murid kinestetik pula suka belajar melalui pengalaman dan melibatkan

diri secara fizikal seperti menulis, melukis, membuat latihan, membuat amali,

lakonan, eksperimen dan membuat projek (Neil Fleming & Charles Bonwell, 2019).

Manakala, gaya pembelajaran yang di perkenalkan oleh Ibn Khaldun melalui
bukunya Mukaddimah Ibn Khadun (2001), menerangkan bahawa gaya pembelajaran
adalah dengan talgin (pandang dengar), tigrar (pengulangan), berfokus, tajribah
(percubaan) dan taglid (ikutan). Gambaran hubungkait antara kedua-dua gaya

pembelajaran adalah seperti Rajah 1.2

Rajah 1.2

Hubung kait antara model VARK dan Ibn Khaldun

/

Gaya Pembelajaran

\

/Ibn Khaldun
Talgin (Pandang dengar)
Tiqrar (Pengulangan)
Berfokus
Tajribah (Percubaan)
Taqlid

\ Penguasaan /
Hafazan & Akademik

VARK
Visual
Audio

Read
Kinestatik

o i

Gaya pembelajaran Ibn Khaldun ini, menekankan bahawa proses
pembelajaran akan berlaku dengan baik apabila murid dan guru menggunakan gaya
pembelajaran dan pengajaran yang beransur-ansur serta sedikit demi sedikit, sehingga
sesuatu ilmu itu difahami. Gaya pembelajaran yang pertama, iaitu talgin (pandang
dengar), menekankan agar murid melihat dan memandang guru yang mengajar serta
mendengar ilmu yang dipelajari, serta maklumat yang hendak disampaikan dengan
baik. Tigrar (pengulangan) merupakan gaya pembelajaran, yang mana seseorang
murid akan mengulang pembelajaran yang dipelajari secara berulang kali, dengan

membaca, membuat nota dan menghafaz.

Ibn Khaldun (2001) menyatakan, bahawa gaya pembelajaran berfokus, adalah
satu gaya di mana seseorang mendapatkan ilmu pengetahuan dengan berfokus, dan
tidak mencampur adukkan antara tajuk-tajuk ilmu sehingga difahami sesuatu ilmu
tersebut. Tajribah (percubaan) pula adalah gaya pembelajaran yang menekankan
konsep eksperimen, dan cuba jaya. Gaya ini hampir sama dengan gaya kinestetik yang
mana murid yang menggunakan gaya pembelajaran ini suka mendapatkan ilmu
pengetahuan dengan melakukan aktiviti dan percubaan. Gaya pembelajaran faqglid
(ikutan) adalah gaya di mana seseorang hanya mengikut apa sahaja maklumat yang

diberikan dan lebih kepada mengikut situasi dan keadaan.

1.8 Kepentingan Kajian

Beberapa kepentingan dikenal pasti dalam menjalankan kajian ini. Antara

kepentingan kajian ini ialah dapat menyediakan maklumat dan pengetahuan kepada

guru-guru akan perbezaan gaya belajar antara murid yang menyebabkan perbezaan
pencapaian dan penguasaan antara mereka, justeru para guru dan pendidik boleh
menggunakan maklumat ini untuk mengguna pakai pendekatan yang pelbagai dalam
teknik pengajaran. Keberkesanan pengajaran dan pembelajaran dapat ditingkatkan
apabila guru mampu membentuk satu teknik pengajaran, aktiviti dan strategi yang
sesuai serta sepadan bagi murid-murid berdasarkan maklumat gaya pembelajaran

yang diperolehi.

Pihak-pihak berkepentingan dalam Kementerian Pendidikan Malaysia (KPM)
juga dapat menggunakan data kajian ini untuk mempertimbangkan jumlah waktu
belajar dan starategi yang boleh digunakan untuk dilaksanakan dalam kurikulum di
sekolah KBT serta membuat pemilihan yang tepat untuk kemasukan murid di
sekolah-sekolah KBT. Selain itu, KPM boleh mencungkil masalah yang wujud di
kalangan murid-murid di sekolah KBT dan mengenal pasti masalah guru-guru yang

mengajar agar pencapaian dan objektif pelaksanaan sekolah KBT tercapai.

Ibu bapa pula boleh mendapat manfaat dengan melihat gaya pembelajaran
anak-anak mereka, dan menyediakan bahan sokongan yang sesuai bagi membantu
pencapaian dan penguasaan anak-anak di sekolah. Sokongan dan bantuan dari ibu
bapa serta komuniti sangat penting bagi memastikan kejayaan generasi penghafaz al-

Quran dalam hafazan, akademik dan sahsiah.

1.9  Definisi Konsep dan Operasi Kajian

1.9.1 Gaya Pembelajaran

Dalam kajian ini, gaya pembelajaran bermaksud cara belajar dan proses belajar
seseorang murid di sekolah berasrama. Murid di sekolah yang mengamalkan model
TMUA wajib tinggal di asrama yang mana masa dan aktiviti murid telah disusun
mengikut jadual dan proses tertentu secara sistematik (Surat Pekeliling Ikhtisas Bil
10/2023). Ini membuatkan gaya pembelajaran murid akan terarah terhadap sistem
yang telah ditentukan. Justeru, kita akan dapat lihat kepelbagaian strategi dan gaya
pembelajaran digunapakai setiap murid bagi mencapai matlamat pendidikan(Faridah,

Mohd Razimi & Nurul Huda, 2022).

Gaya pembelajaran dalam kajian ini juga, bermaksud strategi dan teknik
belajar yang digunakan oleh murid-murid di sekolah dengan tujuan mencapai

keputusan dan pencapaian yang baik dalam peperiksaan.

1.9.2 Penguasaan

Penguasaan hafazan yang dimaksudkan di dalam kajian ini adalah kejayaan murid
menghabiskan sukatan atau muqarrar yang telah ditentukan mengikut tingkatan atau
dapat menghafaz lebih dari sukatan yang ditetapkan dan mampu murajaah atau

mengulang hafazan secara konsisten. Penguasaan hafazan juga dimaksudkan dengan

kemampuan murid untuk menjawab soalan hafazan al-Quran ketika disoal secara

syafawi (lisan) (Dokumen Standard Kurikulum & Pentaksiran Hifz al-Quran, 2014).

Penguasaan akademik pula bermaksud kejayaan murid untuk memahami
pelajaran yang diajar disekolah, mampu untuk mengeluarkan maklumat dan isi
pelajaran apabila diminta, tahu menggunakan ilmu dan maklumat yang diperolehi

apabila diperlukan dan mencapai gred yang baik dalam peperiksaan.

1.9.3 Murid

Murid merupakan individu yang belajar di sekolah-sekolah dan mengikuti pengajian
dan pembelajaran yang telah disusun, mengikuti aktiviti yang telah di atur, mengikuti
semua peraturan di sekolah dan asrama, serta mengikuti pembelajaran dalam tempoh
masa yang ditetapkan. Murid yang dimaksudkan dalam kajian ini ialah murid yang

mengikuti Kurikulum Bersepadu Tahfiz (KBT) di sekolah-sekolah aliran perdana.

1.9.4 Hafazan

Hafazan merupakan satu proses menyimpan sesuatu maklumat, namun dalam kajian
ini, hafazan membawa maksud penyimpanan kalam suci al-Quran di dalam dada
murid sebanyak 30 juzuk. Murid perlu melalui proses membaca al-Quran dengan
bertajwid, menghafaz ayat-ayat tersebut, tasmik ayat yang telah dihafaz di hadapan

guru, dan akhirnya mengulang atau murajaah al-Quran yang telah dihafaz.

1.9.5 Akademik

Akademik adalah mata-mata pelajaran yang dipelajari oleh murid-murid di sekolah
yang mana semua mata pelajaran yang dipelajari oleh murid adalah kurikulum yang
telah disusun oleh Kementerian Pendidikan Malaysia (KPM). Mata pelajaran yang
wajib dipelajari oleh semua murid tidak kira peringkat adalah Bahasa Melayu, Bahasa

Inggeris, Sejarah, Sains dan Matematik.

Bagi murid menengah rendah, terdapat 9 mata pelajaran wajib iaitu Bahasa
Inggeris, Bahasa Melayu, Geografi, Matematik, Sejarah, Pendidikan Islam,
Pendidikan Jasmani, Pendidikan Seni, Sains dan RBT. Bagi murid sekolah tahfiz,
terdapat tambahan mata pelajaran iaitu, Bahasa Arab dan Maharat al-Quran serta

Bahasa Antarabangsa bagi sesetengah sekolah seperti SBPI Rawang.

Bagi murid menengah atas pula, terdapat pelbagai pakej yang ditawarkan,
seperti sains tulen, sains ikhtisas, perakauan, agama ikhtisas dan sebagainya. Bagi
sekolah yang mengambil kurikulum KBT pula terdapat tambahan mata pelajaran Hifz

al-Quran dan Maharat al-Quran.

1.10 Batasan Kajian

Kajian ini akan dijalankan di tiga (3) buah sekolah iaitu di sebuah sekolah berasarama

penuh (SBP) iaitu Sekolah Berasrama Penuh Integrasi Rawang, sebuah sekolah

menengah kebangsaan agama (SMKA) iaitu Sekolah Menengah Kebangsaan Agama

Kuala Lumpur dan Sebuah sekolah agama bantuan kerajaan (SABK) iaitu Sekolah
Menengah Agama Haji Mohd. Yatim yang melibatkan 400-500 orang murid
Tingkatan 2 dan 4 sekolah-sekolah berkenaan. Ketiga-tiga sekolah ini dipilih kerana
menggunakan kurikulum yang sama iaitu TMUA. Selain itu, ketiga-tiga sekolah ini
dipilih berdasarkan laporan kejayaan murid-murid di sekolah-sekolah ini dalam

hafazan dan akademik.

1.11 Kesimpulan

Sekolah-sekolah yang melaksanakan KBT telah dibekalkan dengan murid-murid yang
terpilih dan melalui proses temu duga yang standard untuk kemasukan ke sekolah-
sekolah tersebut. Justeru, murid-murid yang megikuti KBT ini dipercayai mempunyai
kebolehan dan keupayaan yang hampir sama pada permulaannya. Namun gaya
pembelajaran dan proses pembelajaran serta budaya belajar di sekolah menentukan
pencapaian setiap murid di sekolah yang mempunyai pentadbiran yang berbeza. Oleh
itu, kajian yang akan dijalankan ini, diharapkan mampu untuk mengenal pasti gaya
pembelajaran murid, dan hubungannya dengan penguasaan murid dalam akademik

dan hafazan di sekolah-sekolah terpilih.

Bab seterusnya, akan meninjau kajian-kajian terdahulu yang telah dijalankan
berkaitan gaya pembelajaran, konsep dan model gaya pembelajaran yang telah

diperkenalkan oleh tokoh-tokoh pendidikan.





